
Нарадзіўся ў в. Лышча Пінскага раёна ў сям'і 

патомных хлебаробаў. Пасля заканчэння Лышчанскай 

сярэдняй школы (1960) 3іновій Прыгодзіч 

супрацоўнічаў у Лагішынскай раённай газеце 

“Калгасная праўда” (1960—1962), працаваў 

карэспандэнтам-арганізатарам мясцовага 

радыёвяшчання. Пасля сканчэння факультэта 

журналістыкі Беларускага дзяржаўнага ўніверсітэта 

(1967) накіраваны на работу ў газету “Звязда” 

літсупрацоўнікам, пасля працаваў загадчыкам аддзела.  

З 1977 года З.К.Прыгодзіч пачынае партыйную 

кар’еру, працуючы інструктарам аддзела культуры ЦК КПБ, памочнікам 

сакратара (1978—1981), у апараце ЦК КПБ. Работу ў партыйных органах 

спалучаў з вучобай у аспірантуры Акадэміі грамадскіх навук пры ЦК КПСС 

(1981—1984) ў Маскве. Вынікам трохгадовай вучобы стала абарона 

кандыдацкай дысертацыі. Пасля працаваў у апараце ЦК КПБ, а з 1984 года — 

загадчык кафедры журналістыкі, мовы і літаратуры Мінскай ВПШ. Са 

студзеня 1989 года - намеснік загадчыка ідэалагічнага  аддзела ЦК КПБ і 

рэдактар газеты “Советская Белоруссия”, з 1992 года - галоўны рэдактар 

часопіса “Гаспадыня”. У 1996—1999 гадах першы намеснік старшыні 

Дзяржкамдруку Беларусі. Адначасова з 2000 г.  у Беларускім дзяржаўным 

ўніверсітэце. 

Друкавацца пачаў у 1957 годзе. Першае апавяданне на рускай мове 

“Деньги” было апублікавана ў пінскай раённай газеце “Полесская правда” 

(1963). Спробы маладога журналіста ў жанры малой прозы прадвызначылі 

яго творчыя зацікаўленні. Піша на беларускай і рускай мовах вершы і 

апавяданні, нарысы, дакументальныя аповесці, навелы, лірычныя мініяцюры, 

крытычныя артыкулы, дзе аналізуюцца пытанні развіцця сучаснай 

беларускай літаратуры.  

Творы пісьменніка-публіцыста, натуральна, вылучаюцца востранадзённасцю 

праблематыкі: ён прысвячае іх працаўнікам вёскі, разважае аб праблемах 

сучаснай моладзі, захапляецца маральнымі якасцямі і багатай духоўнай 

культурай старэйшага пакалення. Гэтыя і іншыя тэмы пераважна сучаснага 

жыцця беларусаў знайшлі адлюстраванне ў наступных кнігах З. Прыгодзіча: 

“На палях рэспублікі” (публіцыстыка, 1968), “Добры дзень, сад!” (1974), “На 

сельских просторах” (1976), “Жменя зярнят” (1979) - нарысы і публіцыстыка, 

дакументальныя аповесці “Строгая доброта” (1976) і “Крылы дужэюць у 

палёце” (1977). У 80-ыя гады пісьменнік звярнуўся да мастацкай творчасці: 

ім былі напісаны аповесці “Журавы на далёкай пойме” (1984) і “Ноч перад 

нядзеляю” (1986), літаратурна-крытычная, даследчыцкая, публіцыстычная 

трылогія «Постаці»  - журналісцкая трылогія пра сучаснікаў. 



       Пачатак ёй паклала аднайменная кніга ў 2011 годзе, што мела 

падзагаловак «З цэлым народам гутарку весці…». Надзіва запамінальныя 

атрымаліся партрэты Валерыя Анісенкі, Міхася Дрынеўскага, Марыі 

Захарэвіч, Леаніда Захлеўнага, Адама Мальдзіса, Івана Міско, сына Якуба 

Коласа Міхася Міцкевіча, Георгія Паплаўскага, Янкі Сіпакова, Анатоля 

Сульянава. 

        Праз тры гады выйшла другая кніга «Постацяў» з падзагалоўкам «Сэрца 

мільёнаў падслухаць біцця…» Як і ў першым выпадку, гэта не традыцыйныя 

дзесяць гутарак, калі той, хто бярэ інтэрв’ю, задае пэўныя пытанні, каб 

атрымаць на іх адказ, а менавіта дыялогі, якія, дзякуючы майстэрству 

З.  Прыгодзіча, пашыраюць свае жанравыя межы. У выніку атрымаліся 

дыялогі-партрэты, дыялогі-нарысы, дыялогі-эсэ. Таксама было прадстаўлена 

дзесяць творцаў  — гонар нацыі: Наталля Гайда, Валянціна Гаявая, Міхась 

Казінец, Леанід Левін, Міхаіл Савіцкі, Максім Лужанін, Алесь Савіцкі, Барыс 

Сачанка, Міхаіл Фінберг, Мікалай Яроменка. 

        Трэцяя кніга «Постацяў» пазначана 2016 годам. Падзагаловак яе «Гэткай 

шукаю цэлы век чэсці…» сведчыць, што чакаецца сустрэча з творцамі 

знакамітымі. Сапраўды, кніга атрымалася асветленая жыватворным святлом 

Генадзя Аўсяннікава, Генадзя Бураўкіна, Васіля Быкава, Аксаны Волкавай, 

Аляксея Дударава, Уладзіміра Ліпскага, Ігара Лучанка, Георгія Марчука, 

Мікалая Пінігіна, Леаніда Шчамялёва. 

         Дарэчы, да месца сказаць, што на творчасць З. Прыгодзіча-празаіка ў 

свой час звярнуў увагу народны пісьменнік Беларусі Янка Брыль, а Іван 

Антонавіч, цудоўны знаўца беларускай мовы, сам надзіва псіхалагічна 

глыбокі празаік, быў вельмі патрабавальны да слова, а таму строгі ў сваіх 

ацэнках. У гэтым пераконваешся, знаёмячыся з новым трохтомнікам З. 

Прыгодзіча. У кожнай кнігі свая назва: «Літаратура як лёс», «Як маланка, як 

хлеб», «Ці далёка чуваць?» Толькі падзагаловак паўсюль аднолькавы: «Пра 

літаратуру і літаратараў» (Мінск, «Деловая печать», 2019). 

Акрамя прозы і публіцыстыкі, З.Прыгодзіч піша вершы, з якімі 

выступае ў перыядычным рэспубліканскім друку і калектыўных зборніках 

паэзіі. Апошнім часам ім апублікаваны нізкі вершаў у часопісах, паэма 

“Кукавала зязюля”, а таксама выйшаў зборнік вершаў “Калі б не ты” (2002). 

Беларускі вучоны, журналіст, пісьменнік, празаік. Член Саюза 

беларускіх пісьменнікаў  Беларусі з 1986 года. 

Кандыдат філасофскіх навук (1984), дацэнт. Заслужаны журналіст 

Беларусі (2002). Узнагароджаны медалём “За працоўную доблесць” (1981) і 

Ганаровай граматай Вярхоўнага Савета Рэспублікі Беларусь (1995). 

Заслужаны журналіст БСЖ (2002).  

У 2007 годзе Зіновій Прыгодзіч за тэматычны цыкл размоў з выдатнымі 

дзеячамі культуры стаў лаўрэатам конкурсу "Залатое пяро". У 2012 годзе за 



творчыя партрэты дзеячаў беларускай літаратуры і культуры Зіновію 

Прыгодзічу быў ўручаны ганаровы знак-сімвал “Залаты Купідон” і дыплом 

Рэспубліканскага літаратурнага конкурсу “Лепшы твор 2011 года” ў 

намінацыі “Крытыка і літаратуразнаўства”.  

Лаўрэат прэміі Федэрацыі прафсаюзаў Беларусі 2013 года ў вобласці 

літаратуры, мастацтва, журналістыкі і аматарскай творчасці - за кнігу 

“Родник у лесных берез”.  

